 პროექტი
განმარტებითი ბარათი

„სახელმწიფო  საკუთრებაში  არსებული  უძრავი ქონების  შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ 
 საქართველოს მთავრობის განკარგულების პროექტის თაობაზე

ინფორმაცია სამართლებრივი აქტის პროექტის შესახებ:

საქართველოს ეკონომიკისა და მდგრადი განვითარების სამინისტროს სისტემაში შემავალ სსიპ - სახელმწიფო ქონების ეროვნულ სააგენტოში (შემდგომში, „სააგენტო“) წარდგენილია შპს „ტრანზიტ ინდასტრი დეველოპმენტის“ (ს/ნ N400281869) 2020 წლის 30 მარტის 32993/ფ, 2020 წლის 15 აპრილის N37194/ფ, 2020 წლის 28 აპრილის N39042/ფ და 2020 წლის 30 აპრილის N39445/ფ განცხადებები, სახელმწიფო საკუთრებაში არსებული, ყაზბეგის მუნიციპალიტეტში, დაბა სტეფანწმინდაში მდებარე, 3000 კვ.მ. არასასოფლო-სამეურნეო დანიშნულების მიწის ნაკვეთის (მიწის (უძრავი ქონების) საკადასტრო კოდი: N74.01.15.054) (შემდგომში - უძრავი ქონება) შესაბამისი ხელშეკრულების გაფორმებიდან  30 წლის ვადით, წლიურ სარგებლობაში გადაცემის საფასურის - 56 400 (ორმოცდათექვსმეტი ათას ოთხასი) ლარის გადახდის სანაცვლოდ, აღნაგობის უფლებით გადაცემის თაობაზე. 
 
სააგენტოში წარდგენილ კომპანიის კორესპონდენციაში აღნიშნულია, რომ შპს „ტრანზიტ ინდასტრი დეველოპმენტი“ წარმოადგენს საინვესტიციო კომპანიას, რომელიც გეგმავს განახორციელოს სხვადასხვა საინვესტიციო პროექტები საქართველოს ტერიტორიაზე. ამ ეტაპზე, კომპანიას დაგეგმილი აქვს სატრანზიტო წერტილების ათვისება ლოჯისტიკური ინფრასტრუქტურის განვითარების მიზნით. დასახელებული პროექტის ფარგლებში, კომპანია გეგმავს სასაწყობე მეურნეობის/სავაჭრო ობიექტ(ებ)ის შექმნას და ამ მიზნით 1 (ერთი) მილიონი ლარის (დამატებული ღირებულების გადასახადის გათვალისწინების გარეშე) ინვესტირებას.
აღნიშნული გარემოებიდან გამომდინარე, წარმოდგენილი განკარგულების პროექტის პირველი პუნქტით გათვალისწინებული უძრავი ქონების 30 წლის ვადით, პირდაპირი აღნაგობის უფლებით სარგებლობაში გადაცემის შემთხვევაში, კომპანია მზადაა, უზრუნველყოს შემდეგი პირობების შესრულება:        
 ა) სარგებლობაში გადაცემის საფასურის - 56 400 (ორმოცდათექვსმეტი ათას ოთხასი)  ლარის  გადახდა ყოველწლიურად;
 ბ) შესაბამისი ხელშეკრულების გაფორმებიდან არაუმეტეს  24 (ოცდაოთხი)  თვის ვადაში, პირადად ან მესამე პირის მეშვეობით, წარმოდგენილი განკარგულების პროექტის პირველი პუნქტით გათვალისწინებულ უძრავ ქონებაზე ან მისი ნაწილზე  სასაწყობე მეურნეობის/სავაჭრო ობიექტ(ებ)ის და ავტოგასამართი სადგურის აშენება/მოწყობა  (მათ შორის, კანონმდებლობით გათვალისწინებულ შემთხვევაში, შესაბამისი შენობ(ებ)ის/ნაგებობ(ებ)ის ექსპლუატაციაში მიღება);

გ) „ბ“ ქვეპუნქტით გათვალისწინებული ვალდებულების შესასრულებლად, პირადად ან მესამე პირის მეშვეობით, არანაკლებ 1 000 000 (ერთი მილიონი) ლარის ინვესტიციის (დამატებული ღირებულების გადასახადის გათვალისწინების გარეშე) განხორციელება.
დ) საქართველოს შინაგან საქმეთა სამინისტროს სახელმწიფო საქვეუწყებო დაწესებულება - საქართველოს სასაზღვრო პოლიციის მოთხოვნის საფუძველზე, წარმოდგენილი განკარგულების პროექტის პირველი პუნქტით გათვალისწინებული მიწის ნაკვეთით  საქართველოს სასაზღვრო პოლიციის უსასყიდლოდ სარგებლობის უზრუნველყოფა აღნაგობის უფლების მოქმედების განმავლობაში.  

შპს „ტრანზიტ ინდასტრი დეველოპმენტი“ ვალდებულია, „ა-გ“ ქვეპუნქტებით  გათვალისწინებული პირობების შესრულების (მათ შორის, ვალდებულებ(ებ)ის შეუსრულებლობისათვის შესაბამისი ხელშეკრულების საფუძველზე დაკისრებული პირგასამტეხლოს გადახდის) უზრუნველსაყოფად, შესაბამისი ხელშეკრულების გაფორმებამდე წარმოადგინოს „გ“ ქვეპუნქტით განსაზღვრული ინვესტიციის არანაკლებ 10%-ის ოდენობის უპირობო და გამოუხმობი საბანკო გარანტია, რომლის მოქმედების ვადაც, „ბ“ ქვეპუნქტით გათვალისწინებული ვალდებულების შესრულების ვადას უნდა აღემატებოდეს არანაკლებ 4 (ოთხი) თვით.

სააგენტოში დუშეთის, თიანეთის, მცხეთის და ყაზბეგის მუნიციპალიტეტებში სახელმწიფო რწმუნებულის ადმინისტრაციის 2020 წლის 01 აპრილის N01441 (სააგენტოს რეგ. N34051/10., 01.04.2020 წ.) წერილით წარდგენილია ყაზბეგის მუნიციპალიტეტის მერიის 01.04.2020 წლის N1243 კორესპონდენცია, რომლითაც გამოხატულია დადებითი მოსაზრება წარმოდგენილი განკარგულების პროექტის პირველი პუნქტით გათვალისწინებული უძრავი ქონების სარგებლობაში გადაცემის საკითხთან დაკავშირებით. 

სააგენტოში წარდგენილი საქართველოს შინაგან საქმეთა სამინისტროს სახელმწიფო საქვეუწყებო დაწესებულება - საქართველოს სასაზღვრო პოლიციის 2020 წლის 10 აპრილის № MIA 4 20 00848377 (სააგენტოში რეგ. N36174/04., 10.04.2020წ.) წერილის თანახმად, უძრავი ქონება მდებარეობს საქართველო-რუსეთის სახელმწიფო საზღვრის მიმდებარედ, 500 მეტრიან სასაზღვრო ზოლში, საქართველოს სასაზღვრო პოლიციის სახმელეთო საზღვრის დაცვის დეპარტამენტის სასაზღვრო პოლიციის №7 სამმართველოს (ყაზბეგი) №2 სასაზღვრო სექტორის (დარიალი) დასაცავ მონაკვეთზე და სახელმწიფო საზღვრიდან დაშორებულია დაახლოებით 370 მეტრით. ხსენებული წერილის თანახმად, „საქართველოს სახელმწიფო საზღვრის შესახებ“ საქართველოს კანონის 25-ე მუხლის მე-4 პუნქტის თანახმად, სასაზღვრო ზოლის ტერიტორია სახელმწიფო საკუთრებაა, ხოლო ამავე მუხლის მე-5 პუნქტის შესაბამისად, „სასაზღვრო ზოლში აკრძალულია ყოველგვარი საქმიანობა, რომელიც არ არის დაკავშირებული მის მოვლასთან, სასაზღვრო ნიშნების შემოწმებასთან და საქართველოს სახელმწიფო საზღვრის დაცვის ღონისძიებებთან, გარდა იმ შემთხვევებისა, როდესაც საქართველოს საერთაშორისო ხელშეკრულებით ან შეთანხმებით სხვა რამ არის გათვალისწინებული. ცალკეულ შემთხვევებში საქართველოს პრემიერ-მინისტრს უფლება აქვს, სასაზღვრო ზოლში დაუშვას გარკვეული სახის სამეურნეო საქმიანობა.“ მიწის ნაკვეთების სარგებლობაში გადაცემა ხელს არ შეუშლის სახელმწიფო საზღვრის დაცვას, თუმცა გასათვალისწინებელია, რომ სასაზღვრო პოლიციას უნდა მიეცეს მიწის ნაკვეთზე არსებული საავტომობილო გზით შუფერხებელი სარგებლობის შესაძლებლობა.

სააგენტოში წარდგენილი საქართველოს საავტომობილო გზების დეპარტამენტის 2020 წლის 01 აპრილის N2-03/4024 (სააგენტოს რეგ. N34047/04., 01.04.2020 წ.) წერილი, რომლითაც გამოხატულია დადებითი პოზიცია წარმოდგენილი განკარგულების პროექტის პირველი პუნქტით გათვალისწინებული უძრავი ქონების განკარგვის საკითხთან დაკავშირებით. ამასთან, აღნიშნულია, რომ „საავტომობილო გზების შესახებ“ საქართველოს კანონის 22-ე მუხლის შესაბამისად, საავტომობილო გზებზე, გზისპირა ზონაში (გზის ღერძიდან 100 მეტრი ორივე მხარეს) გზების მფლობელთან შეუთანხმებლად აკრძალულია ნებისმიერი სამშენებლო და სხვა სახის სამუშაოთა წარმოება.

წარმოდგენილი განკარგულების პროექტის პირველი პუნქტით გათვალისწინებულ უძრავი ქონებაზე გადის შპს „სოკარ ჯორჯია გაზის“ (ს/ნ N202403121) საკუთრებაში არსებული ხაზოვანი ნაგებობა - (გაზსადენი) (ს/კ N71.00.223). სააგენტოში, წარდგენილია შპს „სოკარ ჯორჯია გაზის“ 02.04.2020 წლის №O-SGG-C-LT-2020-4-2/22 (სააგენტოს რეგ. N35349/04., 07.04.2020 წ.) წერილი, რომლითაც გამოხატულია დადებითი პოზიცია უძრავი ქონების სარგებლობაში გადაცემის საკითხთან დაკავშირებით. ამასთან, შპს „სოკარ ჯორჯია გაზს“ ხაზოვანი ნაგებობით (გაზსადენის ქსელი) სარგებლობისას ან/და განკარგვისას არ უნდა შეექმნას არავითარი დაბრკოლება (მათ შორის, მიწის ნაკვეთის ახალმა მფლობელმა არ უნდა მოითხოვოს აღნიშნული ნაგებობის გადატანა ან/და რეკონსტრუქცია კომპანიასთან წინასწარი შეთანხმების გარეშე) და ახალი მფლობელი ვალდებული იქნება, უზრუნველყოს  შპს „სოკარ ჯორჯია გაზის“ მიერ ნებისმიერ დროს, უსასყიდლოდ და შეუფერხებლად ხაზოვანი ნაგებობის დათვალიერება და მასზე საექსპლუატაციო სამუშაოების ჩატარება, ხაზოვანი ნაგებობის დაცვის ზონისა და პერიმეტრის გათვალისწინებით.

წარმოდგენილი განკარგულების პროექტის პირველი პუნქტით გათვალისწინებული უძრავი ქონება მდებარეობს კულტურული მემკვიდრეობის ძეგლების ვიზუალური დაცვის არეალში, ასევე, მასზე გადის სს „სილქნეტის" საკუთრებაში არსებული ხაზოვანი ნაგებობა - საკომუნიკაციო ნაგებობა (ს/კ 71.00.010). 
კომპანია სააგენტოში წარდგენილ  2020 წლის 15 აპრილის N37194/ფ განცხადებაში აღნიშნავს, რომ მისთვის ცნობილია საქართველოს შინაგან საქმეთა სამინისტროს სახელმწიფო საქვეუწყებო დაწესებულება - საქართველოს სასაზღვრო პოლიციის 2020 წლის 10 აპრილის № MIA 4 20 00848377 წერილის, ასევე სსიპ - საავტომობილო გზების დეპარტამენტის 01.04.2020 წლის N2-03/4024 და შპს „სოკარ ჯორჯია გაზის“ 02.04.2020 წლის №O-SGG-C-LT-2020-4-2/22 წერილების შესახებ და მისაღებია დასახელებულ კორესპონდენციებში არსებული მოთხოვნები. ამასთან, ტერიტორიის შემდგომი გამოყენებისას გათვალისწინებული იქნება „კულტურული მემკვიდრეობის შესახებ“ საქართველოს კანონის მოთხოვნები, აგრეთვე, კომპანია უზრუნველყოფს სს „სილქნეტის" დასახელებული ხაზოვანი ნაგებობის შეუფერხებელ ექსპლუატაციას.

სსიპ - ლევან სამხარაულის სახელობის სასამართლო ექსპერტიზის ეროვნული ბიუროს 2020 წლის 16 აპრილის N002332120 ექსპერტიზის დასკვნის შესაბამისად, ყაზბეგის მუნიციპალიტეტში, დაბა სტეფანწმინდაში მდებარე, 3000 კვ.მ. არასასოფლო-სამეურნეო დანიშნულების მიწის ნაკვეთის (მიწის (უძრავი ქონების) საკადასტრო კოდი: N74.01.15.054) ერთი წლის აღნაგობის საბაზრო ღირებულება, 2020 წლის 14 აპრილის მდგომარეობით, საორიენტაციოდ შეადგენს 56 400 (ორმოცდათექვსმეტი ათას ოთხასი)  ლარს.

ყოველივე აღნიშნულის გათვალისწინებით, „სახელმწიფო ქონების შესახებ“ საქართველოს კანონის 36-ე მუხლის მე-2 პუნქტის შესაბამისად, საქართველოს მთავრობისათვის წარსადგენად მომზადდა „სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების პროექტი. 
     

ინფორმაცია ევროკავშირის სამართლებრივი აქტის შესახებ:
„სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების პროექტის მომზადებისას ევროკავშირის შესაბამისი სამართლებრივი აქტი გამოყენებული არ არის.    

პროექტის მიღებით გამოწვეული
საფინანსო‑ეკონომიკური შედეგების გაანგარიშება:

„სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების გამოცემის შემთხვევაში, მისი აღსრულება არ საჭიროებს საბიუჯეტო სახსრებს, ხოლო სახელმწიფო ბიუჯეტის საშემოსავლო ნაწილი აღნაგობის უფლების მოქმედების პერიოდში, ყოველწლიურად  გაიზრდება 56 400 (ორმოცდათექვსმეტი ათას ოთხასი)  ლარით. 

პროექტის მოსალოდნელი შედეგები:

„სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების გამოცემის შემთხვევაში, გაფორმდება აღნაგობის  ხელშეკრულება, რომლითაც, შპს „ტრანზიტ ინდასტრი დეველოპმენტს“ სარგებლობაში გადაეცემა განკარგულების პროექტის პირველი პუნქტით გათვალისწინებული უძრავი ქონება. რაც, სავარაუდოდ, ხელს შეუწყობს, კომპანიის მიერ ყაზბეგის მუნიციპალიტეტში, დაბა სტეფანწმინდაში სასაწყობე მეურნეობის/სავაჭრო ობიექტ(ებ)ის და ავტოგასამართი სადგურის აშენებას/მოწყობას   და ამ მიზნით, 1 000 000 (ერთი მილიონი) ლარის ინვესტიციის განხორციელებას. 


პროექტის განხორციელების ვადები: 
       
„სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების გამოცემის შემთხვევაში, აღნაგობის ხელშეკრულება უნდა გაფორმდეს განკარგულების გამოცემიდან კანონმდებლობით დადგენილ 3 (სამი) თვის ვადაში.

  
პროექტის ავტორი და წარმდგენი:
„სახელმწიფო  საკუთრებაში  არსებული  უძრავი ქონების შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ“ საქართველოს მთავრობის განკარგულების პროექტის ავტორია საქართველოს ეკონომიკისა და მდგრადი განვითარების სამინისტროს სისტემაში შემავალი საჯარო სამართლის იურიდიული პირი - სახელმწიფო ქონების ეროვნული სააგენტო, ხოლო პროექტის წარმდგენი - საქართველოს ეკონომიკისა და მდგრადი განვითარების სამინისტრო.  



















ს ა ქ ა რ თ ვ ე ლ ო ს   მ თ ა ვ რ ო ბ ი ს
გ ა ნ კ ა რ გ უ ლ ე ბ ა



№        2020 წელი                                                                                                     თბილისი

სახელმწიფო  საკუთრებაში  არსებული  უძრავი ქონების  შპს „ტრანზიტ ინდასტრი დეველოპმენტისათვის“ აღნაგობის უფლებით გადაცემაზე თანხმობის გაცემის შესახებ 

1. „სახელმწიფო ქონების შესახებ“ საქართველოს კანონის 36-ე მუხლის მე-2 პუნქტის  შესაბამისად, მიეცეს თანხმობა საქართველოს ეკონომიკისა და მდგრადი განვითარების სამინისტროს სისტემაში შემავალ სსიპ - სახელმწიფო ქონების ეროვნულ სააგენტოს, რომ შპს „ტრანზიტ ინდასტრი დეველოპმენტს“ (ს/ნ N400281869) შესაბამისი ხელშეკრულების გაფორმებიდან 30 (ოცდაათი) წლის ვადით, სარგებლობაში გადაცემის წლიურ საფასურად 56 400 (ორმოცდათექვსმეტი ათას ოთხასი) ლარად, აღნაგობის უფლებით გადასცეს ყაზბეგის მუნიციპალიტეტში, დაბა სტეფანწმინდაში მდებარე, 3000 კვ.მ. არასასოფლო-სამეურნეო დანიშნულების მიწის ნაკვეთი (მიწის (უძრავი ქონების) საკადასტრო კოდი: N74.01.15.054).

2. ამ განკარგულების პირველი პუნქტით გათვალისწინებული უძრავი ქონების სარგებლობაში გადაცემის პირობებად განისაზღვროს:

 ა) სარგებლობაში გადაცემის საფასურის - 56 400 (ორმოცდათექვსმეტი ათას ოთხასი)  ლარის  გადახდა ყოველწლიურად;
ბ) შესაბამისი ხელშეკრულების გაფორმებიდან არაუმეტეს  24 (ოცდაოთხი)  თვის ვადაში, პირადად ან მესამე პირის მეშვეობით, ამ განკარგულების პირველი პუნქტით გათვალისწინებულ უძრავ ქონებაზე ან მისი ნაწილზე სასაწყობე მეურნეობის/სავაჭრო ობიექტ(ებ)ის და ავტოგასამართი სადგურის აშენება/მოწყობა   (მათ შორის, კანონმდებლობით გათვალისწინებულ შემთხვევაში, შესაბამისი შენობ(ებ)ის/ნაგებობ(ებ)ის ექსპლუატაციაში მიღება);
გ) ამ პუნქტის „ბ“ ქვეპუნქტით გათვალისწინებული ვალდებულების შესასრულებლად, პირადად ან მესამე პირის მეშვეობით, არანაკლებ 1 000 000 (ერთი მილიონი) ლარის ინვესტიციის (დამატებული ღირებულების გადასახადის გათვალისწინების გარეშე) განხორციელება.
დ) საქართველოს შინაგან საქმეთა სამინისტროს სახელმწიფო საქვეუწყებო დაწესებულება - საქართველოს სასაზღვრო პოლიციის მოთხოვნის საფუძველზე, ამ განკარგულების პირველი პუნქტით გათვალისწინებული მიწის ნაკვეთით  საქართველოს სასაზღვრო პოლიციის უსასყიდლოდ სარგებლობის უზრუნველყოფა აღნაგობის უფლების მოქმედების განმავლობაში.  

3. შპს „ტრანზიტ ინდასტრი დეველოპმენტი“ ვალდებულია, ამ განკარგულების მე-2 პუნქტით გათვალისწინებული პირობების შესრულების (მათ შორის, ვალდებულებ(ებ)ის შეუსრულებლობისათვის შესაბამისი ხელშეკრულების საფუძველზე დაკისრებული პირგასამტეხლოს გადახდის) უზრუნველსაყოფად, შესაბამისი ხელშეკრულების გაფორმებამდე წარმოადგინოს ამავე პუნქტის „გ“ ქვეპუნქტით განსაზღვრული ინვესტიციის არანაკლებ 10%-ის ოდენობის უპირობო და გამოუხმობი საბანკო გარანტია, რომლის მოქმედების ვადაც ამავე პუნქტის „ბ“ ქვეპუნქტით გათვალისწინებულ ვადას უნდა აღემატებოდეს არანაკლებ 4 (ოთხი) თვით.

4. საქართველოს ეკონომიკისა და მდგრადი განვითარების სამინისტროს სისტემაში შემავალმა საჯარო სამართლის იურიდიულმა პირმა - სახელმწიფო ქონების ეროვნულმა სააგენტომ ამ განკარგულების შესრულების მიზნით უზრუნველყოს კანონმდებლობით გათვალისწინებული ღონისძიების განხორციელება.

